
Studiegids

Leeruitkoms:

Deur hierdie hoofstuk te bestudeer behoort jy in staat te wees om die volgende te
identifiseer:
● Die betrokke verhoudinge in die beradingsverhouding.
● Die kritiese elemente wat die berader in sy verhouding met die beradene behoort te

kommunikeer.

Hoofmomente:

1. Die verhouding tussen berader en beradene word moontlik gemaak deur God se
verhouding met beide. Die doel is dat die verhouding tussen die beradene en God
herstel word.

2. Die liefde wat die berader aan die kliënt kommunikeer, word gekenmerk deur empatie,
identifikasie, realisme, nabyheid, afstand, geduld, vriendelikheid, vertroue, respek en
hoop.

Selfstudie-opdrag
Beskryf in jou eie woorde:

1. Hoe bou God met jou ‘n verhouding as sondaarmens? Hoe gebruik God jou as berader
om Hom by die beradene te verteenwoordig?

2. Vergelyk die brief van Paulus aan Timoteus met dié aan Titus. Timoteus met meer
bemoediging nodig gehad as Titus. Hoe het Paulus die verskil in gedagte gehou? Die
briewe se inhoud stem grootliks ooreen, maar die manier waarop Paulus met die twee
manne praat, verskil.

3. Dink aan twee verskillende persone, en noem die krtiese elemente wat jy in elk geval
moet kommunikeer.



HOOFSTUK 3: METODE VAN BERADING

INHOUDSOPGAWE

INLEIDING
VERHOUDINGSBOUFASE

3.1.1 Drie verhoudings
3.1.2 Die verhouding van die beradene / berader met God
3.1.2.1 Kindskap van God maak berading moontlik
3.1.2.3 Aanvaarding deur God
3.1.3 Die verhouding tussen die berader en beradene
3.1.3.1 Empatie
3.1.2.2 Identifikasie
3.1.2.3 Realisme
3.1.2.4 Solidariteit / nabyheid
3.1.2.5 Afstand
3.1.2.6 Geduld
3.1.2.7 Vriendelikheid
3.1.2.8 Godsvertroue
3.1.2.9 Respek
3.1.2.10 Vertroue tussen berader en beradene
3.1.2.11 Hoop
3.2 VERSTAANSFASE
3.2.1 Die doel van data-insameling
3.2.2 Konseptualisering
3.2.3 Data-insameling as ‘n beweging na die hart
3.2.3.1 Die verstaan van die beradene se situasie
3.2.3.2 Die verstaan van die beradene se strategie
3.2.3.3 Die verstaan van die beradene se struktuur
3.2.3.4 Die verstaan van die beradene se skat
3.2.4 Die stel van vrae
3.2.4.1 Oop en geslote vrae
3.2.4.2 Intensiewe en ekstensiewe vrae
3.2.4.3 Inligting en die aard van die vraag
3.2.4.4 Slaggate wat vermy moet word
3.2.4.5 Drie stappe wat begrip verhelder
3.2.4.6 Luistervaardighede
3.2.4.7 Organisering van inligting
3.2.5 Opsomming van die verstaansproses
3.2.5.1 Situasie
3.2.5.2 Strategie
3.2.5.3 Struktuur
3.2.5.4 Skat
3.2.5.5 Die verband tussen situasie, strategie, struktuur en skat
3.2.6 Die plek van emosie



3.3 KONFRONTERINGSFASE
3.3.1 Inleiding
3.3.2 Wat konfrontering nie is nie
3.3.3 “Awareness” as basis vir konfrontering
3.3.4 Die bril van die beradene: Ervaring of Skrif
3.3.5 Die prosedure vir verandering volgens 2 Timoteus 3:16-17
3.3.5.1 Die doel van die Skrif
3.3.5.2 Die proses van die Skrif

Fase 1: Onderrig in die standaard
Fase 2: Weerlegging na vergelyking
Fase 3: Regstelling / verandering
Fase 4: Instruksie oor die kweek van ‘n regte lewenswyse

3.3.6 Die vasstelling van ‘n Bybelse agenda Gevalstudie: Bennie
3.4 AKSIEFASE
3.4.1 Die toepassing van God se agenda
3.4.2 Die verband tussen die beradene en God se verantwoordelikheid
3.4.2.1 Die aard van die verantwoordelikhede
3.4.2.2 Die opstel van konkrete lyste
3.4.2.3 Die voorsiening van toepaslike Skrifgedeeltes
3.4.2.4 Die formulering van ‘n Skrifgefundeerde plan van aksie ten opsigte van

situasie, struktuur, skat en strategie
3.4.2.5 Deurlopende evaluering van die sukses van die plan van aksie
3.4.2.6 Besluit oor die terminering van die beraad
3.4.2.7 Vriendskap met die beradene



INLEIDING
In hoofstuk 1 en 2 is die dinamiek van die verandering van die mens se hart en gedrag

verduidelik. Dit bring ons by die vraag: Hoe kan die berader verandering by die beradene

fasiliteer? Daar is verskillende maniere / metodes waarop ‘n persoon gehelp kan word om te

verander. Die doel van hierdie hoofstuk is om 'n Bybelse metode voor te stel wat gebruik kan

word om ‘n persoon tot verandering te begelei.

Ons kan die volgende fases van die metode onderskei:

● die priesterlike fase: die bou van ‘n verhouding tussen berader en beradene

● die profetiese fase: die ontwikkel van ‘n verstaan saam met die beradene

● die koninklike fase: die konfrontering / bemoediging van die beradene en die praktiese

verandering van die beradene se hart en gedrag (aksie)

Die proses wat in hierdie metode gevolg word, kan soos volg voorgestel word:

SITUASIE

Priesterlik Profeties Koninklik

DORINGS 1 2 3 4 VRUGTE
- +



Fig. 1

Die vier fases volg nie kronologies op mekaar nie, maar verloop gelyktydig. Die verhouding

word byvoorbeeld dwarsdeur die beradingsproses gebou. Data-insameling (verstaanfase)

vind voortdurend plaas. Die proses verloop organies en die fases is hoogstens 'n manier om

die berading te organiseer.

In die skets hierbo is die dorings (slegte vrugte) links. Hulle word in 'n bepaalde

lewenssituasie aangetref. Om die beradene te kan help, word 'n verhouding gebou

(priesterlike fase). Saam met die persoon word ‘n verstaan ontwikkel (profetiese fase).

Konfrontering / bemoediging vind plaas (die waarheid word in liefde gepraat) en dit gaan oor

in aksie in die daaglikse lewe (koninklike fase). Die resultaat hiervan behoort goeie vrugte in

dieselfde situasie te wees. Die verandering kan slegs plaasvind as die hart verander: die

denke en begeertes.

Vervolgens word die vier fases van die beradingsmetode bespreek, naamlik:

verhoudingsbou, verstaan, bemoediging en aksie.

3.1 VERHOUDINGSBOU-FASE

SITUASIE

Verhoudingsbou Verstaan Konfrontering Aktivering

DORINGS 1 2 3 4 VRUGTE
- +



Fig. 2

3.1.1 Drie verhoudings

Drie verhoudings is ter sprake:

● die verhouding tussen die beradene en God;

● die verhouding tussen die berader en God;

● die verhouding tussen die berader en die beradene.

GOD

BERADER BERADENE

Fig. 3

Die berader / beradene se verhouding met God bepaal die verhouding tussen die berader en

beradene. Ons bespreek nou die verhouding met God en dan die intermenslike verhouding

tussen berader en beradene.

3.1.2 Die verhouding van die beradene / berader met God
Die verhouding van die berader / beradene word vervolgens bespreek aan die hand van die

volgende: kindskap van God as voorwaarde vir berading, die ontstaan van die verhouding

met God en aanvaarding deur God.



3.1.2.1 Kindskap van God maak berading moontlik
Alhoewel God die primêre Berader is wat sy kind regstreeks deur sy Gees met sy Woord

beraad, beraad Hy ook sy kind deur menslike beraders. Gelowiges kan mekaar beraad op

grond van die feit dat hulle God se kinders is.

Om die beradene te begelei om uit God te lewe, moet die berader self ‘n lewende verhouding met

die Here hê. Om mense dissipels (volgelinge, leerlinge) van God te maak (Matteus 28:20),

moet die berader self ‘n dissipel van God wees (Matteus 16:24). Die berader moet ‘n leerling

/ student / hoorder / doener van die Woord wees en kan dan dieselfde van ‘n ander persoon

verwag (1 Timoteus 4:12, 15-16). Ouers is geloofwaardige beraders van hulle kinders as

hulle self die Woord ken en uitleef (Deuteronomium 6:4-9).

3.1.2.2 Die ontstaan van ‘n verhouding met God
Hoe kom die berader / beradene in ‘n verhouding met God? Die verhouding van beide die

berader en beradene met die Here het te doen met:

● Vryspraak: God verklaar ‘n mens regverdig op grond van Jesus se plaasvervangende

lewe, dood en opstanding. Jy kry deel aan Jesus se geregtigheid en heiligheid deur

middel van geloof.

● Aanneming: God neem jou as sy kind aan ter wille van Jesus se volmaakte kindskap. Sy

kindwees / identiteit word vir jou geskenk.

● Heiliging: God sonder jou vir Hom af om voltyds toegewyd aan Hom te lewe.

Heiliging gebeur nie sonder regverdigmaking en aanneming as God se kind nie. God sê nie:

"Sodra jy jouself regruk neem Ek jou aan" nie. Nee, God bewerk hierdie verhouding en

binne hierdie verhouding vind heiliging plaas. Dit is binne ‘n verhouding met God dat Hy aan

die beradene sê: “Ek aanvaar jou waar jy is, en gaan jou lei om voortdurend te verander. Ek

het 'n groot toekoms vir jou. Ek gaan jou leer om as my kind te lewe".

Dit is belangrik dat die berader self hierdie proses in sy lewe ken en wil wees waar God hom

wil hê: om God bo alles lief te hê en sy naaste (beradene) lief te hê soos homself.

3.1.2.3 Aanvaarding deur God
Berading vind plaas in 'n verhouding. God verander mense in die konteks van 'n verhouding.

Wat maak dit moontlik dat 'n persoon sy sonde aan God kan bely? Die feit dat hy die

sekuriteit het: God aanvaar my as sy kind op grond van Jesus se volmaaktheid en die offer

wat Hy vir my onvolmaaktheid gebring het. Daar is nie vrees vir verwerping nie. Dit is met



hierdie gesindheid dat die berader berading doen. Die berader is deursigtig sodat die

beradene God kan sien en self in hierdie verhouding met God kan kom.

3.1.3 Die verhouding tussen die berader en beradene
Die brandstof vir 'n goeie verhouding tussen die berader en beradene is kommunikasie. In

punt 3.2.4 van hierdie hoofstuk word meer aandag gegee aan die wyse van luister, vrae vra

en die uitklaring van definisies. Die berader moet so kommunikeer dat die beradene die

bedoeling van die berader verstaan - so groei die verhouding.

Mense is verskillend, leef in verskillende situasies en worstel met verskillende probleme. Dit

impliseer dat die berader nie elke keer op dieselfde wyse ‘n verhouding bou nie. Die berader

moet dus heel vroeg in die ontwikkeling van die verhouding vra: Wie is die beradene?

Waarmee worstel hy/sy? Hoe sal die inligting my help om 'n verhouding te bou?

Vrees en ander emosies gaan afstand bring tussen die berader en beradene:

● As die beradene baie vrees het, dan word vertroue die belangrike hek om die verhouding

te bou. Bang mense vertrou nie maklik nie, hulle wil nie gebruik en misbruik word en die

pyn van 'n gebroke verhouding ervaar nie.

● As dit 'n depressiewe persoon is (met ander woorde iemand wat geen hoop het nie en wil

opgee op die lewe, iemand wat dink dat verandering nie gaan plaasvind nie), is dit krities

dat die berader hoop sal kommunikeer.

Bepaal dus wat jy moet kommunikeer.

Ons gee nou aandag aan die kritiese elemente wat gekommunikeer moet word sodat daar 'n

goeie verhouding gebou kan word, naamlik empatie, identifikasie, realisme, solidariteit /

nabyheid, afstand, geduld, vriendelikheid, Godsvertroue, respek, vertroue tussen berader en

beradene en hoop.

3.1.3.1 Empatie
Hebreërs 4:14-6 gee 'n model vir die beradingsverhouding tussen berader en beradene. Die

wêrelde van die berader en beradene verskil en dit kan bydra tot 'n gebrek aan empatie. Die

wyse waarop Jesus empatie met ons bewerk, is deur in ons wêreld in te kom. Daar kan nie 'n

groter verskil wees as dié tussen Jesus se wêreld en ons s'n nie. Hy maak die gaping toe

deur in ons wêreld te kom.

Om 'n verhouding met die beradene te bou, moet die berader in die wêreld van die beradene

kom. Berading moet ook 'n “menswordingsproses” en 'n “in-die-plek-van-die-ander-een-stel”

wees. Die berader moet 'n medemens word en in die beradene se wêreld in beweeg. Die

Seun van God het in ons wêreld geleef. Ons kan dus na Hom gaan - Hy verstaan ons

wêreld. Die berader moet die beradene se wêreld binnegaan waar hy ookal lewe.

Wat kwalifiseer die berader om empatie / medelye te toon? Juis sy eie stryd en lyding en God

se vertroosting in sy lewe!

Hoe bied Paulus vertroosting? Wat is sy metode? Hy doen dit deur onselfsugtige

selfopenbaring! In 2 Korintiërs 1:3 sê hy dinge wat verrassend is. Die man van geloof sê:

Die swaar wat ons moes verduur, het ver bo ons kragte uitgegaan, sodat ons selfs die
hoop om te bly lewe, laat vaar het (vers 8-9)

Paulus wou wanhoop aan die lewe! En hy sê hieroor:

Ons wil hê julle moet weet...

Hoe doen hy hierdie selfopenbaring? Hy doen dit in die konteks van oorwinning: Hy was op

'n plek waar God hom ontmoet het. Die berader moet gewillig wees om dit te doen - homself

as voorbeeld te gebruik - daar waar God hom ontmoet het.

Wat is die resultaat? Hoop in God en nie in die berader nie!

Dit breek die beradene se afhanklikheid van die berader en bring mense voort wat oortuig is

hulle kan dit maak met God. Hulle vertrou God, want Hy is daar om hulle te ontmoet.

'n Paar woorde oor deursigtigheid is hier gepas. Met eerlikheid en sorg kan die berader sy

gevoelens aan die beradene toon. Alleen die berader wat self veilig voel in sy verhouding



met Christus, wat 'n eerlike selfevaluasie kan maak, kan deursigtig wees en Christus se

medelye en persoonlike betrokkenheid aan 'n ander uitbeeld.

3.1.3.2 Identifikasie
Hebreërs 4:14-16 maak dit duidelik dat Jesus Hom met ons identifiseer. Hy het medelye omdat Hy

dieselfde druk en versoekings in dieselfde wêreld as ons ervaar het. Hy het medelye met

ons menslike swakhede. Hy verstaan wat dit is om swak te wees. Daarom kan die berader

en beradene met vertroue na die Here gaan.

Deur in die beradene se wêreld te kom, moet die berader medelye kry met die beradene en

sy/haar swakhede. Dit bou vertroue sodat die beradene kan oopmaak om die sensitiewe

dinge in sy lewe te bespreek. Dit is die verhoudingboumodel wat nagevolg moet word.

3.1.3.3 Realisme
Ons lees in Hebreërs 2:10,11 dat Jesus tot volmaaktheid gekom het. Dit beteken dat Hy as

die volmaakte Seun van God na die aarde gekom het en kom demonstreer het wat 'n

volmaakte lewe beteken. Hy het gelewe onder die druk van hierdie wêreld en het dit gedoen

sonder enige fout.

Soos reeds verduidelik word die gelowige deur God volmaak verklaar (geregverdig) op grond van

Jesus se volmaaktheid. Nadat iemand deel gekry het aan Jesus se volmaaktheid, gaan hy

egter deur ‘n proses van lyding en groei totdat hy uiteindelik in die hiernamaals volmaak voor

God staan. Jesus noem die gelowige in Hebreërs 2:11 sy broer. Hy sê vir die gelowige dat

Hy die proses verstaan waardeur die gelowige gaan.

Dit is met hierdie gesindheid waarin die berader hom aan die beradene beskikbaar stel. Hy is nie

die perfekte berader wat nooit 'n fout maak nie. (1 Johannes 1:8-9). Die berader moet self

vergifnis van sy sonde kry; hy is self in hierdie proses van heiligmaking. Die berader en die

beradene is van dieselfde familie: broers en susters. As die berader skaam is om dinge van

die beradene te hoor, is hy nie realisties oor homself nie, en bestaan die moontlikheid dat hy

moralisties of piëtisties dink. As die berader dink hy is perfek, kan hy nie 'n model wees vir

die evangelie nie. Hy is dan eerder 'n model van “menslike volmaaktheid” wat onrealisties is.

3.1.3.4 Solidariteit / nabyheid
Om 'n verhouding met die beradene te bou, moet die berader solidêr met die beradene

wees. Hierdie solidariteit impliseer 'n nabyheid - nie geforseerd nie, maar oop en opreg. Dit



is nie 'n nabyheid sodat hy die beradene kan manipuleer nie, maar 'n nabyheid as

mede-verloste sondaar.

Is dit ook moontlik met ongelowiges? Daar kan steeds 'n solidariteit wees, omdat beide

gemaak is na die beeld van God. Dit is egter makliker met gelowiges want hulle is

mede-ontvangers van genade.

3.1.3.5 Afstand
Die berader en beradene leef langs / naby mekaar as verloste sondaars in dieselfde gebroke

wêreld. Maar albei (berader en beradene) moet na God se Woord luister. Die berader luister

daarna en dan lei hy die beradene daarin dit bring die nodige afstand (1 Tessalonisense

2:13).

Die spanning tussen nabyheid en afstand is bevorderlik vir die ontwikkeling van die

beradings-verhouding. Te veel afstand sal die kommunikasie en dialoog verhinder – te veel

nabyheid sal die berader saam met die beradene laat vasval.

3.1.3.6 Geduld
Geduld (1 Korintiërs 13:4) beteken nie dat die beradene se gedrag goedgekeur word nie. Om

nie-veroordelend te wees, beteken nie dat die berader sy eie standaarde gebruik nie. Dit is

eerder om iemand te ontmoet waar hy is. Hoe word geduld verkry? Dit word verkry deur

realisties na jouself te kyk en die balk uit jou eie oog te haal. Hierdie proses in die lewe van

die berader bring geduld met 'n ander se probleem. Die berader weet hoe moeilik dit is om

deur probleme te werk. Geduld wys dus na God, na sy geduld met ons! (Psalm 103:8). Dit

gee hoop aan die beradene.

3.1.3.7 Vriendelikheid.
Vriendelikheid gaan saam met geduld (Galasiërs 5:22). Dit is om werklik by iemand te wees

sodat wanneer die berader die beradene beraad, hy in sy hart oortuig word. Vriendelikheid

en geduld is om ruimte vir 'n ander te skep. Dit is uitdrukking van die agape-liefde, naamlik

oop-oë-liefde. Hierdie liefde sien God se liefde vir die beradene raak en dan kom daar

ruimte vir die ander.

Die liefde is nie afgunstig, grootpraterig nie, is nie verwaand nie. Dit handel nie
onwelvoeglik nie en soek nie sy eie belang nie, is nie liggeraak nie en hou nie boek
van die kwaad nie (1 Korintiërs 13:4-5)

Die beskrywing van die liefde wys hoe belangrik dit is dat die berader hom nie vergelyk met

die beradene nie (soos die fariseër hom gemeet het teenoor die tollenaar), want dan sal daar



nie nederigheid (dit beteken 'n korrekte selfevaluasie) en buigsaamheid by die berader wees

nie. Woede kan dan gekommunikeer word indien die beradene nie saamwerk nie.

3.1.3.8 Godsvertroue
Indien bogenoemde aspekte van die liefde in plek is in die verhouding tussen die berader en

beradene, dan word die verhouding gebou. Want dan word vertroue deel van die verhouding:

Die liefde verheug hom oor die waarheid. Dit bedek alles, glo alles, hoop alles, verdra
alles (vers 6-7).

Dit beteken nie dat die berader nie meer die beradene se probleem raaksien nie. Hy sien

eintlik nog beter as dit. Hy sien hoe God met hierdie persoon gaan werk oor 'n tydperk heen.

Hy glo wat hierdie persoon gaan wees. Hy glo, en hoop op wat God met die beradene gaan

doen.

3.1.3.9 Respek
Respek beteken 'n korrekte verhouding met die spesifieke persoon (1 Timoteus 5:1-2).

Paulus tree op 'n spesifieke wyse op teenoor ouer mense, broers, susters. Daar is grense.

Die beradings- verhouding is die geleentheid om respek te modelleer.

Respek beteken om nie die beradene te sien as sonde op twee bene nie, maar as die beeld

van God. Respek beteken dat die berader selfs die kritiek en vermaning van die beradene

waardig kan ontvang. Dit beteken om in staat te wees om die beradene hoog te ag ten spyte

van die aard van die probleme.

Dit kan juis wees dat die beradene in sy lewe nie meer respek ervaar nie of nie die

betekenis daarvan verstaan nie. Respek kan 'n nuwe ervaring wees wat die verhouding bou

en die herstel bespoedig.

3.1.3.10 Vertroue tussen berader en beradene
Vertroue is 'n twee-rigting-verkeer:

● Die beradene moet die berader kan vertrou want die berader doen die dinge wat hy

belowe.

● Die berader moet die beradene vertrou, dit is 'n keuse wat hy maak. Daar is nie 'n

verhouding as die berader nie vertrou nie. Dit beteken om te vertrou totdat teenstrydige

feite op die tafel kom - dan vra die berader vir opklaring.



3.1.3.11 Hoop
Die berader moet homself vra: As ek iemand by my het wat geen hoop het nie, sal ek hoop

kan aanwakker? Watter dinge is daar in die beradene se lewe wat hoop ontneem?

Tekens van hooploosheid by die beradene is byvoorbeeld ontkenning, opgaan in materiële

dinge, lewe vir die aanvaarding van mense, soeke na erkenning deur wat hy verrig, woede

en depressie. Die beradene moet dan bemoedig word deur hoop te kry:

● Wys op Bybelgedeeltes wat hoop bewerk by God se kinders.

● Deel voorbeelde van persone wat reeds beraad is en wat hulle stories van hoop vir jou

vertel het.

● Gee voorbeelde van hoop in jou eie lewe.

● Maak seker die hoop is gewortel in die evangelie en nie menslike vermoëns nie. Dit

beteken hoop: as kind van God; op vergifnis en genade; op God se beheer oor alles; op

God se verlossingsplan wat nou gebeur; op God se ewigheidsagenda; op God se almag

om ons te verander.

Soek dus die hek waardeur jy as berader kan beweeg na die beradene se hart; dit wat binne

hom gebeur - sodat die verhouding gebou kan word.

